
Astelehena, 2008ko martxoaren 31a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

FAMILIA, GAZTERIA, KIROL ETA GIZARTE GAIETAKO DEPARTAMENTUA 

2,5 milioi euroko diru laguntzak baimendu ditu Gobernuak, hirugarren adineko zentroetarako eta traba arkitektonikoak ezabatzeko inbertsioak egiteko 

Astelehena, 2008ko martxoaren 31. Nafarroako Gobernuak akordioa erdietsi du, eta hartara, baimena eman dio Familia, Gazteria, Kirol eta Gizarte Gaietako Departamentuari toki entitateetarako diru laguntzen deialdia egiteko. Diru laguntzak hirugarren adineko zentroetarako eta traba arkitektonikoak ezabatzeko inbertsioak egiteko izanen dira, hain justu. 

Hainbat urtean egiteko gastua da, eta ondorioz, beharrezkoa da Gobernuak baimena ematea. Zehazki, aurreikusitako 2.541.945 euroetatik 1,4 milioi € 2008ko aurrekontuen kontura ordainduko dituzte; 706.000 €, berriz, 2009ko aurrekontuen kontura; eta 424.000 €, amaitzeko, 2010eko aurrekontuen kontura.

Akordioaren testuan adierazi dutenez, Gizarte Gaietako eta Garapenerako Lankidetzako Zuzendaritza Nagusia plangintzaren arloko proiektu handiak bultzatzen ari da, eta testuinguru horretan kokatuta daude laguntzak. Esate baterako, Gizarte Zerbitzuen Zorroaren Foru Dekretuaren proiektua dagoeneko egin dute, eta Gizarte Zerbitzuen lehenengo Plan Estrategiko orokorra prestatzen ari dira. Aurreikuspenen arabera, gainera, Nafarroako Gobernuak aurki onartuko du. Plan sektorialek Plan Estrategikoko aurreikuspenak garatuko dituzte, eta beraz, egoera sozial jakin batzuetarako esku-hartzeei dagokienez (ezintasuna, bazterketa, adinekoak, adingabeak, eta genero indarkeriaren biktimak), ildo estrategikoen araberakoak izan beharko dute. 

Proiektu horiek guztiek Familia, Gazteria, Kirol eta Gizarte Gaietako Departamentuaren jardueraren oinarria osatu beharko dute datozen urteetan, eta inbertsioek gizarte zerbitzuen arloko plangintza estrategikoan ezarritako gidalerroen araberakoak izan beharko dute.

Gaur egun inbertsioak egiteak lehentasuna du, indarrean dauden arauak betetzeko, traba arkitektonikoak ezabatzeko, eta hartara, ezinduen irisgarritasun baldintzak hobetzeko. Hirugarren adinekoentzako zentroei dagokienez, beharrekoa da mendekotasunen bat dutenen autonomia pertsonala eta artapena sustatzeko baliabideetarako eta adinekoak etxean egon ahal izateko inbertsioak egiteko diru laguntzak ematea. 

FAMILIA, GAZTERIA, KIROL ETA GIZARTE GAIETAKO DEPARTAMENTUA
Aspace Nafarroa Enplegurako Fundazioarentzako 158.495euroko dirulaguntza onetsirik “Uxane” Okupazio-Zentroaren programarako
Astelehena, 2008ko martxoaren 31a.  Nafarroako Gobernuak baimena eman dio Mendekotasun Agentziako zuzendari kudeatzaileari dirulaguntza bat eman diezaion Aspace Nafarroa Enplegurako Fundazioari “Uxane” Okupazio-Zentroan 2008. urtean zehar egiten den programa sustatzeko. Dirulaguntzaren zenbatekoa 158.495 eurokoa izanen da gehienez ere.

Zentzu honetan gogoratu behar da Gobernuak aipatu zentroa finantzatu duela 2006. eta 2007. urteetan denera 161.958 euro emanda.
Aspace Nafarroa Enplegurako Fundazioa zerbitzu enpresa bat da, irabazteko asmorik gabekoa, eta egokitze pertsonal eta sozialeko zerbitzuak eta lan terapia eskaintzen dizkie ezgaitasuna duten pertsonei. Haren helburuen artean, lan zentroak sustatzen ditu ezgaitasuna duten pertsonei lan terapiak eta egokitze pertsonal eta sozialeko zerbitzuak eskaintzeko haien gizarteratzea lortzeko helburuz. Halaber, laguntza zerbitzuak eskaintzen ditu ezgaitasun fisikoa duten pertsonendako bai eta emakume, haur eta adinekoendako.

“Uxane” irabazteko asmorik gabeko zentroa da eta haren jabea Aspace Nafarroa Enplegurako Fundazioa da 2003az geroztik. Zentro honen helburua ezgaitasuna duten pertsonen garapen pertsonala sustatzea da  haien gizarteratzea lortzeko xedez. Ezgaitasuna duten pertsonentzako laguntza ematen du Bortzirietan eta Malerrekan. 20 lagunendako edukiera du, eta aurreikusten denez, aurten 18 plaza beteko dira. 

LEHENDAKARITZA, JUSTIZIA ETA BARNE DEPARTAMENTUA 

Nafarroako Ondareari buruzko Foru Legeko bi artikuluren gaineko konstituzionaltasunik ezeko helegitea dela-eta, epailearen aurrean aurkeztuko dela erabaki du Gobernuak 

Astelehena, 2008ko martxoaren 31. Espainiako Gobernuko presidenteak konstituzionaltasunik ezeko helegitea sustatu zuen Nafarroako Ondareari buruzko 14/2007 Foru Legeko bi artikuluren gainean, eta Nafarroako Gobernuak, gaurko bileran, epailearen aurrean aurkezteko erabakia hartu du. Hain zuzen ere, 15. eta 16. artikuluen aurkako helegiteaz ari gara. Hots, jaberik ez duten higiezinak eta oinordekorik gabeko heriotzaren edo titular ezagunik ez izatearen ondorioz banketxeetan abandonatutako saldoak eta gordailuak Nafarroako Foru Komunitatearenak direla xedatzen duten artikuluei buruz.

Helegitea 2008ko urtarrilaren 22an aurkeztu zuen Espainiako Gobernuak, eta martxoaren 11n jakinarazi zuten, berriz, izapideak egiteko onartu zutela. Espainiako Gobernuak hala eskatuta, gainera, aipaturiko artikuluen indarraldia eta ezarpena bertan behera utzi dituzte. Gaurko bileran erabaki dutenez, bestalde, Nafarroako Gobernuaren Aholkularitza Juridikoak defendatu eta ordezkatuko du Nafarroako Gobernua. 

Estatuko Gobernuak Nafarroako Ondareari buruzko 14/2007 Foru Legeko 15. eta 16. artikuluen gainean aurkeztu duen helegitearen arabera, artikuluok kontraesanean daude Herri Administrazioetako Ondarearen Legeko 17. eta 18. artikuluekin (2003ko Legea). Izan ere, berauetan xedatuta dagoenez, ondasun horiek Estatuarenak dira. Estatuko Administrazioaren arabera, berorri bakarrik dagokio gai zibilen gaineko eskumena, Espainiako Konstituzioari jarraiki. 
Hala ere, Nafarroako Gobernuaren iritziz, Estatuak ahaztu egin du 149.1.8 artikulua, legedia zibilari buruzko eskumena aldarrikatzen duena. Izan ere, bertan diotenez, “eskubide zibilak, foralak edo bereziak dituzten Autonomia Erkidegoek mantendu, aldatu edo garatu egin ditzakete”. Nafarroako Gobernuak gogorarazi duenez, Nafarroak foru zuzenbide historikoa du eztabaida sortu duen gaiaren gainean (jaberik ez duten higiezinen gainean), eta gainera, Zuzenbide Zibileko gaiak direnez, Nafarroak horien gaineko eskumena du LORAFNA Legeko 48. artikuluaren arabera (13/1982 Lege Organikoa, abuztuaren 10ekoa, Nafarroako Foru Erregimena Berrezarri eta Hobetzeari buruzkoa), Espainiako Konstituzioko 149.1.8 artikuluaren babespean.
HERRI LAN, GARRAIO ETA KOMUNIKAZIO DEPARTAMENTUA
Hitzarmen bat onetsi da Altsasuko Udalarekin sinatzeko hango zeharbidea berritzeko xedez
Astelehena, 2008ko martxoaren 31a.  Nafarroako Gobernuak erabaki bat hartu du gaurko bilkuran hitzarmen baten testua onesten duena, Herri Lan, Garraio eta Komunikazio Departamentuak eta Altsasuko Udalak sinatzeko, hango zeharbidea berritzeko xedez. Obra hauek sartuta daude Altsasuko San Juan kalearen bukaerako hornitze sareak, saneamendua eta zolatzea berritzeko proiektuaren barrenean.
Hitzarmenaren testuak bat egiten du zeharbidetan jarduera hauek arautzen dituen araudiarekin eta Herri Lan, Garraio eta Komunikazio Departamentuak finantzatu beharreko kontzeptu eta portzentajeak ezartzen ditu. Haren helburua da San Juan kalearen urbanizazio eta egokitze lanak jarraitzea, izan ere, partez egin baitziren 2004an. Aipatu kalea NA-7184 tokiko errepidearen zeharbidea da.
Kalearen sekzioa zabaleraz aldatuko da 6 metrotik 8 metrora, eta 2 metrotik 3 metrora bitarteko espaloiak izanen ditu. Galtzadaren zoladura aglomeratukoa izanen da eta espaloiak galtzadarriz eginen dira. Lizitazio aurrekontu oinarrizkoa 446.009,66 eurokoa da. Horietarik 141.471,68 euro Herri Lan, Garraio eta Komunikazio Departamentuak jarriko ditu.
TOKI ADMINISTRAZIO DEPARTAMENTUA
Zirauki-Mañerun hondakin urak tratatzeko instalakuntzek ukitzen dituzten ondasun eta eskubideak okupatzea presakoa dela deklaratu da

Astelehena, 2008ko martxoaren 31a.  Zirauki-Mañerun hondakin urak tratatzeko proiektuak ukitzen dituen ondasun eta eskubideak okupatzea presakoa dela deklaratu du Nafarroako Gobernuak, nahitaezko desjabetzapenaren ondorioetarako.
Instalazioaren kontua 2,06 milioi eurokoa da eta horietatik 1,51 milioi Nafarroako Gobernuaren Toki Administrazio Departamentuaren Toki Azpiegituren Planaren bidez finantzatuko da. Gainerakoa zergadun guztiek ur-ordainagiriaren bidez ordaintzen duten saneamendu kanonaren kargura joanen da.

 Nafarroako Tokiko Azpiegiturak S.A. sozietate publikoak, Izarbeibarreko Mankomunitatearekin duen lankidetzari jarraikiz, aipatu proiektua bultzatu du bi herri horietan hondakin urak saneatu eta arazteko instalakuntza egokiak eraikitzeko xedez. Araztegia eraiki eta martxan jartzeko ardura, beraz, aipatu sozietate publikoarena da, jabetza Itzarbeibarreko Mankomunitatearena bada ere.
TOKI ADMINISTRAZIO DEPARTAMENTUA
Nafarroako Gobernuak Batzorde Kudeatzaileak izendatu ditu Larraona, Izurdiaga, Sorauren eta Zubielkin

Astelehena, 2008ko martxoaren 31a.  Nafarroako Gobernuak erabaki bana hartu ditu Batzorde Kudeatzaileko kideak izendatzeko Larraonako Udalerrian eta ondoko kontzeju hauetan: Izurdiaga (Arakil), Sorauren (Ezkabarte) eta Zubielki (Allin).
Izendapen hauek erabaki dira maiatzeko hauteskunde orokorretan hautagai zerrendarik izan ez zuten herrietan joan zen urrian udal eta kontzejutako hauteskunde partzialak egin ondoren 

Hauteskunde prozesua arautzen duten araudien arabera, bigarren deialdi hartan ere inongo hautagai zerrendarik ez zegoenez, Nafarroako Gobernuak Batzorde Kudeatzaileko kideak izendatu behar ditu aipatu herrietan. 

Horrela, Izurdiagako Batzorderako ondoko hauek izendatu dira:    José Luis García Urbistondo, Daniel Artieda Espartero, Santos Legarra Andueza, Miguel Ángel Laplana Alba eta Eduardo Artieda Zugasti.  
Larraonako Udalerriko Batzorde Kudeatzailea ondoko kide hauek osatuko dute: María Flor Gaviria Andueza, Felipe Murguialday García de Baquedano,  Miguel Sáez de Jáuregui Ruiz de Larramendi, José Jaime Fernández Pérez de Albéniz eta José María Quintana.
Soraurengo Kontzejuan, berriz, Batzorde Kudeatzaileko kideak hauexek izanen dira:   Rubén Ortega Arteta, Perfecto Lecumberri Arangoa, Gaizka Baquedano Iribarren, Elena Arteta Orradre eta Ángel Elizaga Sánchez.

Azkenik, Zubielkiko Kontzejuko Batzorde Kudeatzailean lagun hauek arituko dira: Jesús Alfredo Chandía Ruiz de Azúa, Luis Ruiz López,  José Javier Lara Ciordia, Armando Lara Yoldi eta  Álvaro Arzoz Esparza.   
KULTURA ETA TURISMO DEPARTAMENTUA
Pedro Luis Lozano Uriz Kultura zuzendari nagusi izendatu dute

Astelehena, 2008ko martxoaren 31a.  Nafarroako Gobernuak foru dekretu bat onetsi du Pedro Luis Lozano Uriz Kultura zuzendari nagusi izendatzen duena.

Iruñean jaioa 1973ko maiatzaren 8an, Pedro Luis Lozano Filosofia eta Letretan doktorea da Nafarroako Unibertsitateaz, Historia eta Artearen Historia espezialitateak egin eta gero. 1999. urteaz geroztik Iruñeko Udaleko Alkatesaren Kabinetearen aholkulari  aritu da eta horretaz landara idazlea, artikulu egilea eta hizlaria da historia, arte, turismo eta gastronomia gaietan. 1998 eta 1999an Artearen Historiaren irakasle laguntzailea izan da Nafarroako Unibertsitatean eta Francisco Yndurain Adinekoendako Unibertsitatean, eta indusketa arkeologikoetan parte hartu du.
Hainbat erakusketetan komisario lanetan ibili izan da:  “Navarra a la carta” (Iruñeko Baluarten, 2007ko ekainaren 19tik uztailaren 4ra), “Pamplona Año 7” (Iruñeko Gotorlekuko Armen Aretoan, 2007ko martxoaren 27tik maiatzaren 27ra), “Francis Bartolozzi” (Madrileko Juan Bravo Kultur Aretoan, 2000ko otsailaren 15etik martxoaren 2ra) eta “Homenaje a Francis Bartolozzi” (Nafarroako Museoan, 1999ko maiatzaren 7tik 23ra).

Ondoko argitalpen hauen egilea da: “Navarra a la carta”, Nafarroako Gobernua, Iruñea, 2007; “Un matrimonio de artistas. Pedro Lozano Sotés y Francis Bartolozzi”, Nafarroako Gobernua, Iruñea, 2007; “Pamplona Año 7”, Iruñeko Udala, Iruñea, 2007; “Crispín Martínez”, “Pedro Lozano de Sotés” eta “Francis Bartolozzi” Pamplona Año 7 erakusketan, Iruñeko Udala, Iruñea, 2007; “Francis Bartolozzi, el desafío de la creatividad”, Nafarroako Kutxa, Madril, 2000; “Archivo Administrativo del Gobierno de Navarra” eta “Índice de nombres propios” (Tebas Hiriari buruzko dokumentazio historikoan), Tebasko Kontzejua, Tebas, 1999; “Una vida entre el arte y la familia, Francis Bartolozziren omenezko erakusketa, Nafarroako Museoa, Iruña, 1999; eta hogeita hamar bat artikulu periodistiko eta dibulgaziokoak. 
KULTURA ETA TURISMO DEPARTAMENTUA
Dirulaguntzak onetsi dira Ondare Bibliografikoaren Katalogo Kolektiborako eta Nafarroako Liburutegi Digitalerako

Astelehena, 2008ko martxoaren 31a.  Nafarroako Gobernuak baimena eman dio Kultura Zuzendaritza Nagusiari gehienez ere 50.000 euroko dirulaguntzak eman ditzan Ondar Bibliografikoaren Katalogo Kolektiboa eta Nafarroako Liburutegi Digitala landu eta garatzeko helburuz.
Dirulaguntzak honelaxe banatuko dira: 7.000 euro gehienez ere Leireko San Salvador Abadiarentzat; 15.000 euro gehienez ere Iruñeko Katedralaren Kabildorentzat; 15.000 euro gehienez ere Kaputxino Anaia Txikerren Ordenaren Nafarroa, Kantabria eta Aragoi Probintziarentzat; 6.000 euro gehienez ere Orreagako Kolejiatarentzat; eta 7.000 euro gehienez ere Tuterako Deanaren Jauregiarentzat.
KULTURA ETA TURISMO DEPARTAMENTUA
Publizitate turistikoaren kanpaina bat egitea onetsi da 4.350.000 euroko aurrekontuarekin hiru urtetarako

Astelehena, 2008ko martxoaren 31a.  Nafarroako Gobernuak baimena eman dio Komunikazio Zuzendaritza Nagusiari hainbat urtetarako kontratua egin dezan publizitate turistikoaren kanpaina bat martxan jartzeko 2008., 2009. eta 2010. urteetan. Gastua 4.350.000 eurokoa izanen da eta honelaxe banatuko da: 350.000 euro 2008an; 2.000.000 euro 2009an; eta 2.000.000 euro 2010ean.
Turismo Zuzendaritza Nagusiak publizitate sormen estrategia bat garatu nahi du Nafarroa destino turistiko gisa sustatzeko. Horretarako Komunikazio Zuzendaritza Nagusiak kontratazio bat eginen du 350.000 euro inguruko gastuarekin. Halaber, sormen estrategia landu eta gero, martxan jarriko da 2009. eta 2010. urteetan, hainbat komunikabidetan publizitatea sartuz: telebista, prentsa, irratia eta aldizkari espezializatuak. Horretarako urte bakoitzean bi milioi euro inbertituko da.
KULTURA ETA TURISMO DEPARTAMENTUA
Toki entitate eta partzuergoendako dirulaguntzak onetsi dira produktu turistikoak garatu ditzaten

Astelehena, 2008ko martxoaren 31a.  Nafarroako Gobernuak baimena eman dio Kultura eta Turismo kontseilariari gastu konpromisoak har ditzan toki entitate eta partzuergoendako dirulaguntzak emateko produktu turistikoak garatzeko helburuz. Zehatz-mehatz, dirulaguntza hauek honelaxe banatuko dira: 2.438.895 euro 2008an; 1.707.000 euro 2009an; 1.463.000 euro 2010ean; eta 1.219.000 euro 2011an:
Deialdian hiru atal bereizten dira: proiektuen erredakzioa; hainbat urtetarako jarduera planetan aurreikusten diren inbertsioak destino eta produktuaren kalitate-proiektuen testuinguruan; eta 130.000 eurotik gorako inbertsioak. 

KULTURA ETA TURISMO DEPARTAMENTUA
Enpresa txiki eta ertainendako dirulaguntzak onetsi dira produktu turistikoa sortu ditzaten

Astelehena, 2008ko martxoaren 31a.  Nafarroako Gobernuak baimena eman dio Kultura eta Turismo kontseilariari gastu konpromisoak har ditzan enpresa txiki eta ertainendako dirulaguntzak emateko produktu turistikoak garatzeko helburuz 2008. urtetik 2011. urtera bitarteko aurrekontuen kargura.

Zehatz-mehatz, ondoko laguntza hauek aurreikusten dira: 1.114.000 euro 2008an; 779.800 euro 2009an; 668.400 euro 2010ean; eta 557.000 euro 2011an. Horretaz landara, FEDER programa eraginkorrean sartutako alderdietan ondoko laguntza hauek aurreikusten dira: 800.000 euro 2008an; 560.000 euro 2009an; 480.000 euro 2010ean eta 400.000 euro 2011an.
LANDA GARAPENEKO ETA INGURUMENEKO DEPARTAMENTUA
Gobernuak 454.070 euroko hainbat urtetarako gastua onetsi du mendien antolamenduko sei proiektutarako

Proiektuak Nafarroako Baso Planaren barrenean sartuta daude eta haien helburua da basogintzako metodo egokiak ezartzea, basoko biodibertsitatea zaintzea eta basoko sare hidrografikoa hobetzea

Astelehena, 2008ko martxoaren 31a.  Nafarroako Gobernuak 454.070 euroko gastua onetsi du 2008-2010 aldirako mendien antolamenduko sei proiektu egiteko Nafarroako Mendialdeko beste horrenbeste alderditan.
Gastua honelaxe banatuko da: 251.451 euro 2008an; 182.019 euro 2009an; eta 20.600 euro 2010ean.

Mendien ordenamenduko proiektuak hauexek dira:

-“La Cuestión” mendia, Zaraitzuko Batzarrarena, 1.273,16 hektareako lurrazala duena.
-Garde Udalaren herriko mendiak, 939,39 hektareako lurrazala dutenak,

-Arraitz-Orkin, Auza, Zenotz, Eltso, Eltzaburu, Gorrontz-Olano, Ilarregi, Iraizotz, Suarbe, Larraintzar eta Urritzola-Galaingo herriko mendiak Ultzaman, 4.300 hektareako lurrazala dutenak.

-Beintza-Labaien, Urrotz, Oitz, Donamaria-Gaztelu eta Elkarrikoako herriko mendiak, 5.143 hektareako lurrazala dutenak, 

-Bidasoa-Berroarango Batzorde Administratiboaren mendiak eta Kokoriko mendia, 3.630 hektareako lurrazala dutenak.

-Erronkari Ibarreko portuen larre eta basoko baliabideak, 4.250 hektareako lurrazala dutenak.

LANDA GARAPENEKO ETA INGURUMENEKO DEPARTAMENTUA
137.108 euroko hainbat urtetarako gastua onetsi du mendien antolamenduko sei proiektutarako

Astelehena, 2008ko martxoaren 31a. Gobernuak baimena eman dio Landa Garapeneko zuzendari nagusiari 137.108 euroko gastua konprometitzeko 2008-2016 aldirako nekazaritza sektorean erretiro aurreratuarendako eta lanetik muga baino lehen gelditzeko laguntzak finantzatzeko hartu izan diren konpromisoak gaurkotzeko helburuz.

Nafarroako Gobernuaren erabakiak aipatu dirulaguntzen onuradun guztiak ukitzen ditu. Denera 147 onuradun dira, horietatik 43 lagun 301/1993 Foru dekretuak babestuta eta 144 lagun 227/2000 Foru Dekretuak babestuta.
LURRALDEAREN ANTOLAMENDU ETA ETXEBIZITZA DEPARTAMENTUA 
1.077.953 euroko dirulaguntza onetsirik Sarrigurenen araudi bereziko etxebizitza babestuak sustatzeko errentan hartzeko xedez 
Astelehena, 2008ko martxoaren 31a. Nafarroako Gobernuak baimena eman dio Lurraldearen Antolamendu eta Etxebizitza zuzendari nagusiari 1.077.953,73 euroko dirulaguntza eman diezaion Construcciones Gregorio Martínez S.A. enpresari araudi bereziko babes ofizialeko etxebizitzak sustatu ditzan Sarrigurengo 6.10 lursailean, errentan hartzeko xedez.


Nafarroan etxebizitza arloan laguntza eta finantzaketa neurriak ezartzen zituen 276/2001 Foru Dekretuak haren 84. artikuluan (1. idatz-zatia) arautzen zuen Nafarroako Gobernuak araudi bereziko sustapenak, errentan hartzekoak, diruz lagunduko zituela, etxebizitzen eta haiei lotutako aparkaleku eta trastelekuen salmenta-prezio gehienezkoaren %25a emanda. Prezio hori da kalifikazioaren eskaera entregatzen den garaian indar duen modulu ponderatuaren ehuneko 120a etxebizitzetarako eta %48 haiei aparkaleku eta  trastelekuetarako. Kapitalizazio bidezko dirulaguntza hautatzen bada, mailegu kualifikatuaren subsidiazioa hartu gabe, 10. artikuluan dioen bezala, etxebizitzen eta haiei lotutako aparkaleku eta trastelekuen salmenta-prezioaren %10eko beste dirulaguntza bat jasoko lukete.
84. artikuluak haren 2. idatz-zatian ezartzen duenez, dirulaguntzak honela pagatuko dira: ehuneko 50a behin-behineko kalifikazioa jaso ondoren eta sustatzaileak dirulaguntza estaltzen duten bermeak aurretik aurkeztuta, eta gainerakoa behin-betiko kalifikazioa jaso eta gero. Constucciones Martinez S.A. enpresak 48 etxebizitza eta haiei lututako aparkaleku eta trastelekuak sustatzen ditu Sarrigurengo 6.10 lursailean eta dirulaguntza jasotzeko eskatu du behin-betiko kalifikazioa jaso ondoren.

LURRALDEAREN ANTOLAMENDU ETA ETXEBIZITZA DEPARTAMENTUA 
80.320 euroko gastua onetsi da Santacarako Udal Plan Orokorra diruz laguntzeko 

Astelehena, 2008ko martxoaren 31a. Nafarroako Gobernuak baimena eman du 80.320 euroko hainbat urtetarako gastu konpromisoa hartzeko Santacarako Udal Plan Orokorra diruz laguntzeko.

Aipatu zenbatekotik 16.064 euro ordainduko dira 2008ko aurrekontuen kargura, 48.192 euro 2009ko aurrekontuarekin eta 16.064 euro 2010eko aurrekontuen bidez.
LURRALDEAREN ANTOLAMENDU ETA ETXEBIZITZA DEPARTAMENTUA 
48.000 euroko dirulaguntza onetsi da Tulebrasko Udal Plan Orokorra egiteko 

Astelehena, 2008ko martxoaren 31a. Nafarroako Gobernuak baimena eman du 48.000 euroko hainbat urtetarako gastu konpromisoa hartzeko Tulebrasko Udal Plan Orokorra diruz laguntzeko.

Gastua honelaxe banatuko da aurrekontuetan: 9.600 euro 2008ko aurrekontuen kargura; 28.800 2009ko aurrekontuekin; eta 9.600 euro 2010eko aurrekontuen bidez.
OSASUN DEPARTAMENTUA 
Gobernuak onetsi du Osasunbidearen erantzukizun zibilaren eta ondarezkoaren asegurua kontratatzea 2008-2010 aldirako

Astelehena, 2008ko martxoaren 31a. Nafarroako Gobernuak baimena eman dio gaur Osasunbidea-Nafarroako Osasun Zerbitzuko zuzendari kudeatzaileari aipatu erakundearen erantzukizun zibilaren eta ondarezkoaren asegurua kontratatzeko 2008ko ekainaren 1etik 2010eko maiatzaren 31ra bitarteko aldirako.
Sinatuko den kontratua luzagarria izanen da beste bi urtetarako, 2012ko maiatzaren 31ra arte. Lau urtetarako aurrekontua 4.704.315 eurokoa izanen da denera. Luzapena negoziatzen diren baldintzen arabera izanen da, merkatuko egoera eta polizaren ezbehar-tasa kontutan izanda.
EKONOMIA ETA OGASUN DEPARTAMENTUA 
Nafarroako Gobernuaren industrialdeko lursailen salmenta prezioak onetsi dira

Astelehena, 2008ko martxoaren 31a. Nafarroako Gobernuak hark berak sustatzen dituen industrialdeko lursailen salmenta prezioak ezarri ditu gaur goizeko bilkuran hartutako erabaki baten bidez.
Aipatu prezioak ondoko hauek izanen dira: Buñuelgo industrialdean, 27,80 euro; Caparrosoko industrialdean, 25,50 euro; Castejongo industrialdean, 27,75 euro; Elortzeko industrialdean, 81,75 euro; Izizko industrialdean, 26 euro; Tuterako Montes del Cierzo industrialdean, 16,25 euro; Olaztiko industrialdean, 53 euro; Rocaforte-Zangozako industrialdean, 22 euro; eta Vianako “La Alberguería” industrialdean, 55 euro. Prezio hauei guztiei BEZa aplikatuko zaie.

HEZKUNTZA DEPARTAMENTUA 
Gobernuak ontzat eman ditu Nafarroako Unibertsitate Publikoan irakaskuntzan, ikerketan, administrazioan eta zerbitzuetan diharduten langileen kostuak

Astelehena, 2008ko martxoaren 31a. Nafarroako Gobernuak erabaki bat hartu du ontzat emateko Nafarroako Unibertsitate Publikoan irakaskuntzan, ikerketan, administrazioan eta zerbitzuetan diharduten langileen kostuak 2008. urterako. Guztira aipatu kostuak 48.320.686,44 eurokoak dira.

Legeak eskatzen duen bezalaxe, Nafarroako Unibertsitate Publikoko Gizarte Kontseiluak Nafarroako Unibertsitate Publikoko langileen postuen zerrenda eta haren kostua onetsi zituen 2008. urterako arestian aipatu zenbatekoa aurreikusita. Unibertsitateen Lege Organikoaren arabera, Autonomia Erkidegoak, kasu honetan Nafarroako Gobernuak ordezkatuta, ontzat eman behar ditu gastu horiek.

BERRIKUNTZA, ENPRESA ETA ENPLEGU DEPARTAMENTUA 
801.300 euroko dirulaguntza onetsi da berdintasun aukeren arloko jarduerak egiteko eta emakumezkoen enplegua sustatzeko

Astelehena, 2008ko martxoaren 31a. Nafarroako Gobernuak erabaki bat hartu du 801.300 euroko dirulaguntza gehienezkoa onesteko berdintasun aukeren arloko jarduerak egiteko eta emakumezkoen enplegua sustatzeko helburuz.
Dirulaguntza hauek UGT eta CCOO sindikatuei eta CEN enpresarien elkarteari emanen zaizkie. Zehatz-mehatz, UGTk 176.590 euroko dirulaguntza gehienezkoa jasoko du eta CCOOk beste horrenbeste; CEN elkarteak, berriz, 448.121 euroko dirulaguntza gehienezkoa jasoko du.

BERRIKUNTZA, ENPRESA ETA ENPLEGU DEPARTAMENTUA 
1,5 milioi euroko dirulaguntza onetsi da I+G+b proiektuetarako dirulaguntzen zain dauden eskariak tramitatzeko

Astelehena, 2008ko martxoaren 31a. Nafarroako Gobernuak baimena eman dio Enpresa zuzendari nagusiari 1,5 milioi euroko dirulaguntzak banatu ditzan ikerkuntza, garapena, eta berrikuntza (I+G+b) proiektuetarako dirulaguntzen zain dauden eskariak tramitatu ahal izateko.

Gobernuaren baimena beharrezkoa da, izan ere, gastuak hainbat urtetan egitekoak dira. Zehatz-mehatz, bi gastu bereizten dira 890.312 euro eta 690.018 eurokoak dira, eta 2008-2010 aldian eginen dira.







PAGE  
	[image: image2.png]




	[image: image3.png]4D Karlos I11. a-2 31002 IRUNA ‘B 848 42 77 00 948227673
gobiernodenavarra.prensa@cfnavarra.es  Www.navarra.es




	Página 5 de 24



[image: image1.png][image: image2.png][image: image3.png][image: image4.png]